Кык пöвста гаж
Тайö вежоныс вöлi медкузь да медгажтöм. öти-кö, войяснас тшöкыда гымалiс да вирдалiс, а лунъяснас пöжис, и миянлы эз вöв кокни ни лунын, ни войын; мöд-кö, дзюздинса вöръясын пондöмаöсь дзебсясьны шышъяс; коймöдкö, вöлöсьтö локтöма чöрт, кодi войяснас пыравлö керкаясö, мырддялö отирыслысь деньгасö да паськöмсö; нёльöд кö, кулöма Арча Кима. Кулöма стöч сiйö рытö, кор мекöд паныдасьлiс Шонытмысын. И абу аддзöмаöсь сы керкаысь ни деньга, ни зарни.

Кузьöн тайö вежоныс кажитчис и сы вöсна, мый бригадирным тшöктiс миянлы быдöнлы колхозса подалы вундыны тöв кежлö сё гоз корöсь. Со и ковмис миянлы войбыд видзны мöсъяссö син водзын, а луннас чегъявны корöсь.

Но йöвсö мöсъяс эз чинтыны и йöв лысьтöм нормаыс эз усь. Тайöн вöлi миянлы нимкодь, тшöтш и Титовналы. Петыр лун вечерняö, асывнас, Титовна вайис меным йöв да шуис:

– Нолтö, пиук, тэнад öд, тыдалö, аски нимлуныд?

– Нимлун,– шуи ме.

– Уна-ö тырас?

– Дас куим.

– Со и нянь перйысь нин лоин! Но, ыджыда быдмы да айыд кодь жö вежöра ло.

– Ладнö.

– Тöн председателькöд ме баитi. Сетiс тэныд кык кило пызь. На, босьт,– и Титовна мыччис меным гижöдтор.– Да ещö ме тэнö лэдза кык вой кежлö гортад шойччыны.

– Ладнö,– бара шуи ме.– А кыдз инö пöльöй öтнас кольччас?

– Мыля öтнас? Ме лоа, да кинöскö ещö на колям. И Ёгор пöльтö луннас шойччöдам.

Мунi ме Ёгор пöль дiнö, ошйыси пызьторнад да шойччö гнад.

– Вот и бур, шойччышт,– висьталiс сiйö.– Сöмын вот öмидз вотыштам тэкöд да вöлись лэччы.

– Абу на воöма да.

– öти места тöда, водз сэтöн воö,– шуис Ёгор пöль.– Ветлам да видзöдлам.

Пырим сэтчö, кытысь ме аддзывлi уна оз вотöссö. Збыльысь, кор вуджим мича видзсö да петiм мыръяинö, аддзим гöрдöдöм öмидзтö. Унджык тусьыс сэнi вöлi еджыд на. Час мысти ме вотi нин кöрзина джынсö. Гашкö, и тыртi эськö дзоньнас дозйöс, но сюрисны сэтшöм тусьяс, мый асьныс вöзйысисны вомö и эг вермы ме кутчысьны сёйöмысь.

Ёгор пöль дышакодь öктысис, а сылöн туисыс öдйö тырис.

Мöдiс и меным отсавны öктысьны, да ме эг тшöкты: сiдз нин сiйö öддьöн мудзис. Мекöд пöрысь мортыд индiс мöдöдны ассьыс туиссö да висьталiс:

– Аски тiянö ме вола. Кружка брага лöсьöд. Оз кö ло, дак зу вылö пуксьöда!

– Лöсьöда, пöльö,– кöсйыси ме.– Гашкö, и сур мамö вöчас. Тэ радейтан сурсö?

– Кин сiйöс оз радейт?

Лэччигöн ме нöшта на кежавлi Гавкамысö. Сэнi ме невна бара на гудйысьыштi гу гöгöрыс, да нинöм выльсö эг аддзы. Ветлöдлi-шöйтi кöдж кузяыс, думайтi, абу-ö кöнкö мöд палич багатырыслöн. Мöдыс эз вöв сэтöн. Нетшыштi кузь кöчвöнь – Витялы тайö чача, пуктi сiйöс шабур зептам да веськыда, а эг Шулимöд, петi вöрсьыс.

Лена Витякöд меным локтiсны воча ытшкöм нин видз вывтi. Сэтöн жö ме висьталi налы, мый Синяшорысь кöч налы ыстiс гöснеч.

– Кутшöм гöснеч? – юалiс Лена. 
– А со кутшöм,– ме восьтi кöрзинаöс да мыччи налы öмидз тусьяс.

– Тайö вотöс, абу гöснеч,– дузгöдчис Витя.– Гöснечсö лавкаын вузалöны.

– Кöчыслöн чöскыдджык, Витю,– велöдiс сiйöс Лена да сюйыштiс Витялы вомас öмидз тусь.– Чöскыд öд?

– Чöс...кыд! – сёйис тусьсö да чурснитiс вомдорнас Витя, сэсся ачыс судзöдiс вотöссö да вердiс Ленаöс.– А ещö мый сетiс кöчыс?

– Кöчвöнь сетiс,– кыски ме зептысь кöчвöнь да гартi сылы голя гöгöрыс.

– Кöч нинкöмсö эз сет?

– Эз на. Кытöм на пö.

– Мед кыö.

– Кыас... Мунам гортö,– и ме босьтi вонöс ки вылö да пыртi гортö.

Лена вайис бекöр, ме кисьтi сэтчö ассьым öмидз джынсö, а туиссö катöдi Жысь Егорикалы. Сьöрам босьтi и гижöдтор:  пызьсö сеталöны Шулимын.

Складыс буретш вöлi восьса, лöсьöдчисны мунны изны. И ме мыччи гижöдсö кладовщикыслы. Сiйö босьтiс гижöдсö, лыддис да сетiс бöр: 
– Рытнас волы, öнi и шырлы нинöм сёйнысö. А оз кö талун изны, ковмас сэк асывнас волыны. Сöмын водзджык.

Егорика гортас эз вöв да ковмис меным ветлыны видз вылö. Бöрсö гортö вои дзик тшыг, мудзöм, чожжыка кайи сарайö да пыр и ланьтi. Пемдандорыс нин менö садьмöдiс мамöй. Ачыс ломтiс пывсян, а ме киськалi öгуреч да бара котöртлi пызьла. Сэсся ми Витякöд мунiм пывсьыны, а мамö да Лена мыськалiсны джодж.

Вылö нин лэптысис шондi да вашöтiс асывъя ыркыдсö, а ме нюжмаси турун вольпасьын. Танi ыркыд, ном абу, лöдз абу, да и мöсъяс йылысь оз ков думайтны. Бокын нускö- узьö Витя да корсюрö нюмъялыштö, тыдалö, вöталö мича вöт.

Мамöй шондi петтöдзыс на лысьтысис, вöтлiс мöссö пöскöтина вылö да ачыс мунiс ытшкыны. Чожа локтас гортö да пондас сёян лöсьöдны. Сы бöрын ветлас куртны, а сэсся дзикöдз локтас. Отирлö сыкöд гаж – и сылы гаж. 
Град йöрö потшöс вомöныс гира-люки пырис Пашка.

Пырöмсö ме сылысь эг казяв, но тöда сылысь кок шысö – дзик тоинъяс вылын моз зымöдö-ветлö. Тöда сылысь и öдзöсöн да калиткаöн клопайтöм сямсö.

– Пашка, тайö тэ? – горöдi ме сарайсянь.

– Тэ кöнi, Петька? – шыасис меным паныд.– Лок татчö.

– Мыйла? Кай ачыд сараяс.

– Мыйла? Мыйла? – лöгасис Пашка, но кайис сарайö.

Медводз мыччысис пашкыр юрыс, сэсся гырысь синъясыс да кузь нырыс. Вöлись дзоньнас аддзи: лöз йöрнöса, сьöд вешъяна, кöмтöм.

– Семен локтiс, а тэ узян! Юасис нин и тэнö.

Семен меным лоö воча вонöн. Велöдчис сiйö университетын, но помавны эз эшты: босьтiсны война вылö. Мунiс сiйö мöйму, колльöдiсны сiйöс джын сиктыс. Аньяс и айяс, нывъяс и зонъяс кутчысьöмöн да кузя нюжöдчöмöн мунiсны улича шöрöдыс, гораа сьылiсны: 

После-едний нынешний денё-о-че-эк

Гуля-аю с вами я, друзья-а-а...

Сьылiсны нора-нораа, синвасорöн: колльöдiсны нелямын сизимöдöс, а локтiсны сылы воча куимöн да ставныс калекаяс.

Кутшöм нин сэн гажаа колльöдчöм да сьылöм!

Семен эз сьыв, а горзiс. И меным зэв забеднö вöлi сы вöсна: танi горзö, а мый фронт вылас лоö?

– Кор Семеныс локтiс?

– Неважöн на. Орденыс тыр. Лок чожжык.

– Вот гаж дак гаж – Семен локтöма! Кык пöвста гаж!

Чепöсйи места вылысь, пасьтаси, а кöмасьны эг нин понды.

Витясö эг лысьт сарайö кольны да мöдi садьмöдны. Сiйö няргис, некыдз эз вермы восьтны синсö. Сэк ми Пашкакöд лэччöдiм сiйöс узьöмöн, пыртiм керкаö, водтöдiм Лена бокö. öнi танi кöть рытöдзыс узьöй – джоджсьыс некытчö он усьöй!

Семен пукалiс пызан сайын да баитiс олöма йöзкöд.

Гöлöсыс кыз лоöма да гора, а ачыс пыр на сэтшöм: чангыль ныра, косiник, паськыд пеля. Тагöс дорас, кыдз кöлысь дырйи, сулалiсны да пукалiсны пöрысь аньяс да челядьпиян.

И ставöн синъялiсны тайö том командирсö. 
Ме петыштi йöз водзас, матыстчи сы дiнö да кынми места вылам: ух тэ кутшöм! Быдтор сылöн югъялö: и кизьясыс, и тасмаыс, и сапöгыс, и орденъясыс.

– Но, мый нö, Петя, сiдз видзöдан? – горöдiс Семен.– Али менö эн тöд?

Воськовтi сы дiнö, нюжöдi киöс:

– Здорово, Семен!

– Чолöм, Петя! – сiйö чеччыштiс, жмитлiс киöс.– Чолöм, вонö!

– Тэ артиллерист? – юася ме.

– Артиллерист.

– Калинин тайöс сетiс?

– Генерал сетiс.

– «Катюшасö» аддзылiн?

– Аддзылi. Бур штука.

– А «Тигрсö»?

– Куштiм невна сiйöс.

– Покрышкинсö тöдан?

– Кывны кывлi, но эг паныдасьлы. Сiйö – енэжас вöлi, а ме – муас... Нолтö пуксьы, ме тэныд мыйкö сета,– Семен пырис пыдi жыръяс да петкöдiс сэтчаньысь пурт да пöнарик.– Месянь козин тэныд.

– Немечьяслöн?

– Итальянечьяслöн.

Дыр на эськö ме сылысь юаси, но сэтчö пырис Пиля Ваней, ыджыд öма, шаньга пасьта рожабана зон. Таво сiйö куйлiс госпитальын, неважöн локтiс гортас. Вöчöмаöсь сылы операция: пельпомсьыс да гырддзасьыс кыскалöмаöсь осколокъяс. öти киыс öнi öшалö чышъян вылын, а мöдыс – дзоньвидза, но сы киын сöмын öти пев. Кор сылы сетöны брага, сiйö нюжöдö чуньтöм кисö да тшöктö пуктыны кружкасö ки пыдöс вылас. Пань да вилка сiйö бура кутö.

Праздник кузя Ваней юыштöма нин, и öнi сiйöс няньöн эн верд, лэдз сöмын баитны. Радейтö сiйö баитны, радейтö и ассяньыс содтавны. Став сиктыс тайöс тöдö и быдöн кывзö сылысь висьтасьöмсö. Кывзöны сiйöн, мый Ваней висьтасьö война йылысь, сьöкыд салдатскöй олöм йылысь. Кывзöны и сiйöн, мый некодöс сэсся кывзынысö. 
– Но, чолöм, сусед! – нюжöдiс месайлы чуньтöм кисö Ваней.– Ловъя и дзонь локтiн?

– Лыясöй, дзоньöсь на, Иван,– Ванейлысь кисö треситö мöн баитiс Семен.– А кучикöй дöмаса жö... Кыдз тэ?

– Кыскалiсны тай со яйсьым фашистскöй гöснечсö да дöмисны розьяссö. Кытчöдз ог кув, овны понда.

– Кытöн ранитiсны тэнö, Иван? Сталинградын?

– Эз, водзджык менö дойдiсны. Москва бердын... Вот юа да вöлись висьтася,– сiйö кутiс кинас кружка пыдöссö, мый лöсьöдiс Ваней водзö Семенлöн мамыс. Юис дзоньнас, чышкис певнас öм дорсö.– Дасöд тыш сiйö менам вöлi. Збыль, мöд танк вылын нин вöлi, первойсö Калинин карын сотiсны, гадъяс... Сетiсны сигнал: атака! «Давай, Ваня!» – шуö командир. Вöрзьöдчи местаысь, лэптi медбöръя öдсö. Жавгö моторыс, кыдз зверь, лэбö тöв моз танкыс. А немечьяслöн окопыс паныд сулалö. Повзисны фрицъясыд, пышйыны пондiсны. А ми найöс шырам и шырам! И пушкаясысь, и пулемётъясысь. Друг – бумм! – и танклöн башняыс гильголь уси. А ме водзлань и водзлань зэлöда, дзабöда гусеницаяс улас зверьясöс да налысь позсö. А пулемётыс ытшкö и ытшкö. Друг бара: трах-тара-рах! – и гусеницаыс одзам лэбис да кыдз нямöд вольсасис. А ме рульсö асланьö пыр зэлта и зэлта...

– Дугды, Иван,– сувтöдiс Ванейöс Семен.– Кыдз нö тэ ... гусеницатöгыс?

– А вот сiдз, Семен, гусеницатöг!.. Эх, зверьяс найö! – шлочкис ки пыдöснас пидзöс кузяыс Ваней, пондiс горзыны да пиньяснас гирскыны. Порог дорас кодкö ышловзис, кодкö Енсö казьтыштiс, да сэсся чöла öта-мöд бöрсяыс ставöн петiсны керкаысь. На бöрся и ми Пашкакöд петiм керкаысь да котöртiм миянö, медым пемыдiнын видлыны да донъявны козинсö. Но гидö ми эг удитöй пырны – паныдасис мамöй, первой корис пыравны да сёйны. А сёйöм бöрын мамö пыртiс базар вылысь ньöбöм вешъян да алöй сатинысь йöрнöс, мый вермис вурны тятюлöн кольöм йöрнöсысь да тшöктic найöс меным пасьтавны.

Регыдöн менам чужис выль план: корсьны Пашкакöд Арча Кималысь зарнисö. А татшöм басöк йöрнöстö сэтшöминас он сöмын няйтöсьт, но и косявны верман.

– Сёрöнджык, мамö, пасьтася,– кори ме сылысь да кыски Пашкаöс бöрсяньым.

Пырим ми гидö, пöдласим. Ме öзтi фöнарикöс, и стенын югнитiс чочком кöчок. 
– А öнi гöрд лоас,– висьталi ме да вештi пöнариксьыс кнопкасö. Стена кузяыс пондiс котравны-пессьыны гöрд югöр. – Аддзан?

– Вот тайö пöнарик! – шензис Пашка.

– Эм на и турунвиж рöм,– водзö ошйыси ме да вежи гöрд стеклöсö турунвижöн.– öнi позьö миянлы вöчны öти операция.

Гусяöс,– шöпкöмöн содтi ме.

– Кутшöм операция? – эз гöгöрво Пашка.

– Операция «Гöрд югöр»,– юöртi ме да пыр жö висьталi Пашкалы аслам план йылысь.

– ö-ö, ставыс тайö весь,– шеныштiс кинас Пашка.

– Абу, абу ставыс весь,– пондi пель водзас эскöдны Пашкаöс.– Ачыс Кимаыс меным висьталiс, мый сылöн эм зарни.

– А мыля эн юав, кöнi сiйö куйлö? – кутчысис менам кывйö Пашка.– Муын, шуö, лоас, кор кула... Гöбöчсьыс колö корсьны... – Пемыд сэтöн.– дöзмöмöн содтiс Пашка.

– А тайö мый вылö? – öзтi ме стен пельöсас пöнарикöс да югнитiс би. öнi жö и мунам... Он кö мун, öтнам муна.

Пашкалы окота жö вöлi корсьны зарнисö да ньöбны сы вылö самолёт, и сiйö сöгласитчис.

Босьтiм ми зыр да вила да град йöр сайöд мунiм сикт помö, вуджим сён сайö. Сэнi, кöдж помас, сулалiс öшиньяссö тьöскöн тувъялöм керка. Сыкöд орччöн, шондi югöръяс улын сулалiс чочкöм вевта амбар. Сiйöс Кима неважöн на вевттис выль тьöскöн, мед ни öти зэр тусь эз веськав нянь кудъяс, мед эз тшык ни сю, ни пызь. Керка дорсянь торйöн, уна льöмпу дiнын, пуктöма пывсян. Керка саяс водзын вöлi гидня, но мöйму пöрысь мортыд сiйöс разис да пес сыысь вöчис.

Посводз öдзöсыс вöлi томана, а дзиръясö пытшкöссяньыс игналöма, и ми гöгöртiм градйöрсö да пырим керкаас картала дорсяньыс.

Керкаас вöлi пемыдкодь, но неуна тыдалiс: öшиньяссö тувъялöмаöсь тьöснас шочиника, и пöвъяс костöдiс пырис югыдыс. Джоджас куйлiсны отопкияс, лёк кöлуй, пач весьтас сулалiс векньыдик лабич. Сэсся нинöм эз и вöв – ни улöс, ни пызан, а пöлатьсö мыйлякö разьöмаöсь. 

Векньыдик, но кыз плакаысь вöчöм западня öдзöсöд ми пырим гöбöчас. Сэнi вöлi югыд, сöстöм, кос. Тайö сы вöсна, мый гöбöчас вöчлöма кык öшинь, и найö кыкнанныс вöлiны восьсаöсь. Пырим, топыда пöдлалiм гöбöч öдзöссö. 
– Картупель гусьыс нинöм и корсьны,– висьталic Пашка,– сэтöн абу.

– Тэ мый, коймöд синнад аддзан? – юалi ме.– Гашкö, гуас и эм да!

– Тулыснас сэнi ва пыр пукалö,– шуис Пашка. Ме мамö сянь кывлi. А ваас вермас-ö дзебны деньгасö? 

– Сiдз, тыдалö и эм,– сöгласитчи ме.– Сэсся мудöдсьыс либö пондам корсьны. Вай гудйы виланад. Сöмын вочасöнвочасö н, видлытöм места эн коль.

– Ачым тöда, абу нин учöтик,– дöзмис Пашка да пондiс бытшйöдлыны кос да рышкыд, дзик пöим кодь мусö. Сы бöрысь и ме öддзи гудйыны мусö зырйöн, быттьö сечкаöн пельнянь вундала.

Уджалiм пöсявтöдз, но гудйим сöмын öти стена пöлöнсö.

Сэсся шойччим невна да выльысь кутчысим пыркöдны мусö.

Но Пашка пондiс дышöдчыны, меным ковмис тэрмöдлыны сiйöс.

– Кияс нин орисны,– элясис сiйö,– видзöд, нинöм абу.

– А тэ чайтiн öтпыр гудйыштны и пыр жö пуд зарни кыскыны? Оз, сiйö кокниа оз шед, оз сюр!

– Вöлi кö эськö танi, кöть вежон чöж на лукйыси, но...

– Эм, Пашка, эм! – öзйöдi ме сiйöс.– Сöмын корсьны колö.

Сантиметр бöрся сантиметр, метр бöрся метр ми гудйим нёльнан мудöдсö, но озырлунтö эг и аддзöй.

– Гашкö, пыдысьджык колö вöлi гарйыны? – шуи ме.

Пашка öвтыштiс кинас да чöвтiс:

– Мед сiсьмö, абу жаль! Менам кынöмöй нин сюмалö...

– Нöрöвитлы, Пашка,– кевмыси ме.– Эм танi зарниыс.

– Эм, дак корсь, а ме муна,– орöдiс сёрнисö Пашка да веськöдчис западня öдзöслань. Менам сы вылö лöг кутiс петны, но öтнам кольччыны эг лысьт.

Пондiс петны Пашка гöбöчсьыс, а öдзöсыс оз воссьы.

– Тойышт бурджыка,– велöда ме сiйöс.– Зэлалöма, аддзан...

– Тойыштан тай, оз воссьы да,– пиньö кутчысьö мекöд Пашка. Иганасис, тыдалö. Мыйкö тачкерис, кор вöрзьöдi.

Наян иган сэтöн, вот мый! Налькйö шедiм. Пукалам танi öнi праздник чöжыс! Пуксис да öшöдiс юрсö.

– Ог пукалöй, эн пов,– баита ме.

– Кыдз нö петам?

– Жугöдам ыбöссö.

– Тэ эн йöймы! – повзис Пашка.– Кылас кö кинкö миянöс?

– Но, окота кö, пукав гусьöн дай,– шуи ме да пукси Пашка бокö. Дерт, ыбöс ме эг мöд жугöдны. öти-кö, кыз пöвйысь вöлi, мöд-кö, жаль вöлi жуглыны, а коймöд-кö, вермас кодкö кывны йиркöдчöмсö да локны миян дорö. А тайö лоас медся лёкторйöн, вöръясöн кутасны шуны. Миян сиктын сэтшöмторйыс эз на вöвлы, мед кодкö гусясис.

– Вай стен увсö гарйыны кутам,– висьталiс Пашка.

– Медводз видлам ыбöссö восьтны.

Кайи ме гöбöч пос тшупöдъяс вылас, веськöдi пöнариклысь югöрсö ыбöсас. Улiсяньыс нинöм эз тыдав сэтшöмыс, мый эз лэдз эськö восьтны ыбöссö. Неужтö, наян иган?

Пыкси ыбöсас юрнам да кинам, зэв ёна зэвтчи: ыбöсыс – тшолк – и воссис.

– Эк тэ, клад корсьысь! – пондi серавны ме Пашка вылын.– Тэ öд дзирсö восьтiн, шарнирсö мöдiн песны! Лок, пет!

Ме мыччыштлi юрöс западня вевдорас, а сэсся чер-бар шливкнитчи-уси пос улас, а ыбöсыд клопкысис-пöдласис юр весьтам.

– Мый лоис? – вашкöдö пель водзам Пашка. Кинкö сэнi эм?

Менам кывйöй оз бергöдчы, кынми места вылам, да и чеччыны ог вермы.

– Но мый тэкöд? – зымöдö пельпомö Пашка.

– Кывтö ньылыштiн али мый?

Куйлыштi, сайкалi повзьöмысь. Вöлись шуи:

– Порог вылас кинкö öш кодь сулалö... сюра. Синмыс сотчö, öмсис би петö.

Висьталi ме тадзи, да Пашка ме дiнö йöжгыльтчис, кулö ма нисьö ловъя пукалö. Этшаысь сiйö ветлiс вöрö, шоча ветлiс и войкостöн чери кыйны да зэв ёна быдторсьыс полiс.

Мый нин сы йылысь и баитнысö, кор ме ачым джынвыйö повзи.

– Кин сiя? – тiрö Пашка, но кывйыс сылöн омöлика, но... бергалö.

– Час видзöдлам,– смелмöдчи ме.– Тэ зырнас лэптышт ыбöссö, но ёна паськыда эн восьт.

Пашка сувтiс, пыксис зырнас ыбöсö, коластöдiс невночка- невночка. Ме кутi виласö, быттьö винтовка, ньöжйöникöн, но лöгпырысь юалi:

– Но, колöкö, шыась, кин сэтчин?

Шур-шар кодкö пырис керкаас да никсыштiс.

– Пон, тыдалö, Пашка.

– Пон? – юалiс гусьöн Пашка.– Лапкоыд, пöди, да?

Кылiс чашйысьöм, гыжъясьöм да никсöм.

– Миян Лапконым! – серамсорöн тильснитiс Пашка да тувкнитiс гöбöч ыбöссö.– Но тэ и Лапик-Ляпик! Повзьöдiн дак повзьöдiн! – öддзис сёрнинас Пашка да петiс гöбöчысь.

– Эн чирзы,– öлöдi ме сiйöс, сы бöрся петi.

Пашка лöнис. Сувтöдiс сiйö зырсö порог дорас, кутiс понйыслысь водз кокъяссö да пуксис западня вылас. Ме сувтöдi вилаöс порог дорö да пукси лабич вылас.

Пукалам чöла. Пашка шыльöдö понсö, а ме гудъя чуньнам нырöс, кыскала гöбöч буссö. Забеднö лои, мый сы мында воштiм кадсö гажа праздник лунö – и весиг пыстöм ем эг аддзöй. Либö омöля корсим, либö мöдлаын кладыс. А мый тайö керкаас эм зарниыс, ме бура эски, бура тöдi. Сьöлöмнам, кыдз баитö Жысь Ёгор, кылi, став вир-яйнам кылi. Но кытöн, кытöн сiя? Гашкö, со этайö паз костас – öшинь вевдорас? Мыйлакö öд тупкылiс жö сiйöс баклушканас?

Чеччи ме, сувтöдi лабичсö öшинь весьтас, медым видзöдлыны, мый дзебöма баклуш улас. Югзьöдлi пöнарикöн баклушсö. 
Сiйö пазсö топыда сюялöма, но кöрт тувйöн абу дорöма. Мöдi видлавны, мый пытшкас, но киöй эз судз. Сувтöдi лабичсö дорвыв, пöрöдыштi стен бердас. Пашка пондiс кутны сiйöс, медым эз пöр, а ме кайи лабич кокъяс вылас. Но сöмын сувтi да мыджси баклуш бердас – лабич кокыс чегис, да ме турбыльтчи-сунгыси джоджас. Лапко повзис да уйкнитiс-петiс керкаысь, а ме пукала джоджас да нирта стен бердö зурасьöм кымöсöс.

– Доймин, Петька? – юалiс Пашка да содтiс: – Но коль сiйöс, ещö вийсян эстöн! Мунам сёйны.

Одзам куйлö чегöм лабич кок. Мыля сiйö чегис, эта кызаыс? А-а, сiсь пуысь, тыдалö, вöчлöмаöсь... Шöрас гыркэм. Но и мастер жö вöлöма – ён пусö дышöдчöма корсьнысö.

Босьтi лабич коксö киам, вайöдi шондi югöр весьтас, видзö да. Збыльысь, пуыс гыркöса и вöлöма, да сэтчö вурун сюйöмаöсь. Тешкодь, мый вылö сiйö? Кыскалi чепöльнам вурунсö – мыччысисны вижкодь гöгыльяс. Судзöдi öтикöс, видлала киам.

– Мый сiйö? – юасьö Пашка,– Абу-ö зарни?

– Ыргöн кöпейкаяс, – ышловзи ме да сетi деньгасö Пашкалы.– Шуис: кытчö пö добраöс воштыны? Тайö öмöй добра?

– Важ деньгаяс,– шуö Пашка.– Абу кöпейкаяс, а рубъяс.

Со гижöма: пять рублей... 1904 во.

– Но, медтыкö и рубъяс, да всё равно важöсь. Мый наöн вöчны?

– Семеныслы сетам. Сiйö öд чукöртö важъястö... Гашкö, и мукöд кокас на эм да? Пашка бура видзöдлiс, абу-ö вевдорсяньыс сюявлöмаöсь мöд кокас, но нинöм сэтшöмторсö эз аддзы. Пондылiс чегъявны лабич кокъяссö, но эз вермы: эз вöвны найö гыркöсаöсь, сiйöн эз и чегны.

Ме лöсьöдi йöрнöс подулöс, Пашка пыркнитiс сэтчö лабич коксьыс деньгасö. Ставныс вöлiны öткодьöсь, зёлькнитiсны куим кöпейкаа выль деньга кодьöсь, сöмын сьöкыдджыкö сь да кызджыкöсь.

– Тэ, Пашка, некинлö эн висьтась та йылысь.

– Ачым тöда, абу öд учöтик.

Но, ковмас кö, сiдз висьталам: тупка пö лэбис  Арча керкаас да кутны мöдлiм.

Миян керкасянь неылын паныдасис Семен. Эз öтнас вöв сiйö, а Прокопкöд, ме сувтöдi найöс да кисьым разöдi важ деньгаяссö луд вылас.

– Со мый ми аддзим,– висьталi ме.– Гашкö, тэныд колöны, Семен?

– Кысь тэ аддзин найöс?! – повзьöм гöлöсöн шыöдчис Прокоп, сувтiс пидзöс вылас да пондiс öктыны деньгасö кырымас.– Дас öти зарни! Бара клад корсин?

– Сiйö мöй... тайö мöй... зарни? – чуйми ме. Нимкодьöйла юрам пöсь вартiс, дзик йöйми.

– Зарни! Зарни аддзим! Со сiйö кутшöм, а ме эг и тöд.

Семен босьтiс Прокоп киысь öти деньга, видзöдлiс-лыддис да шуис: Николайлöн зарниыс. öкмысдас квайтöд пробаыс.

Сöмын мыйкö тай сьöдджыкöсь-а.

– Тыдалö, дыркодь ва местаын олiс, со и сiмыштic неунатö,– эскöдiс Прокоп.

– Зарниыд некор оз сiм,– стöчмöдiс Семен.

– Пемдö неуна,– висьталiс Прокоп.– Аслам вöлi, тöда...

Тэ сiйöс дзеб, Петька, да некинлö эн висьтась сы йылысь.

– Мыля ог висьтась? – эг гöгöрво ме Прокоплысь öлöдöмсö.

– Та понда, пиук, верман юртö воштыны,– легöдiс чуньнас менам син водзын Прокоп.– Босьт да, чожжыка ну кытчöкö,– сiйö тэчис деньгасö менам кырымö.

– Эн повзьöдлы, Прокоп, челядьсö,– шуис Семен.– Нинöм оз ло... Но кытысь тайö зарнисö аддзинныд?

Ме дзаркнитлi Пашка вылö, сiйö – ме вылö: висьтавны абу? Гуся сёрнитчöм öд миян вöлi.

– Он кö кöсйöй висьтавны, ог мырдöн тшöктöй висьтавны,– гöгöрвоис Семен менсьым кöсйöмöс.

– Энö жö, гашкö, гусялöй?

– Тiянлы позьö висьтавны: тi салдатъяс,– веськыда шуи ме.

– Оз ков танi. Оз ков танi,– сувтöдiс менö Прокоп. Ывлаыс öд и паськыд синма, и кузь пеля.

– Мунам, сiдзкö миянö,– корис Семен.

Пырим Семен ордö. Ми Пашкакöд пуксим лабич вылö, лöсьöдчим висьтасьны, кыдзи аддзим зарнисö. Кöть и керкаас некод эз вöв, но кодъя костi Семен корсис ырöш дакисьтiс кунганö; Прокоп пырис вежöсас; пöлатьö, паччöрö видзöдлiс – абу-ö кодкö сэтöн? – да вöлись пуксис миянкöд орччöн да эскöдiс:

– Тайö сöмын Арчу пиян керка пельöсъясысь, тыдалö, корсинныд... Сэсся некысь босьтны.

Ми Пашкакöд синнымöс чашкöдiм: мыйöн сiйö тöдö?

– Сiдз öд? – читкыртлiс синсö Прокоп да ёся видзöдлiс миян вылö.

– Сэтчаньын вöлiмö...

– Кытчö нö дзеблöма?

– Лабич кокас.

– Эта мында и вöлi?

– Сымда.

– Чапкöй сiйöс медджуджыд йирас – и пом!

Зарни – сiйö лёктор.

Семен юктöдiс Прокопöc ырöшöн да шуис:

– Но мыля нö йирö, Прокоп? Банкö колö нуны. Оборона фондö колö сетны. Кыдз тi, челядь, думайтанныд?

– Меным мый? – висьталiс Пашка.– Петькаыс аддзис, мед ачыс и висьталö.

Тöдчис, мый Пашка повзискодь. Ставöн казялiсны – слаб сьöлöма зонкаыс, полысь, кöть и кывбуръяс нин кужö гижны.

– Сетам,– кывкöрталi ме.

Прокоп ырöшсö юис ньöжйöник, дзик ютöм кукань моз чурскöдчис. Юис, миянöс юктöдiс да сетiс ырöш кунгансö Семенлы.

– Банкö нуны абу дыр,– эскöдiс Прокоп.– Ме коркö сiдзжö нулi кык монета. Мöдлi озырмыны, да олöм вылас не рад лои... Босьтiсны, сетiсны деньга. Эз и юавны, кытысь меным сюрис. Но аскинас сöмын синмöс восьтi – милиционер пырö. Шапкасö, кыдз и поп, пызан вылö шыбитiс да давай юасьны. Кыскис бумага, карандаш, гижны лöсьöдчис, кытысь ме судзöдi зарни чачаяссö. Меным, мися, айö кольлiс, кор кувны пондiс, а сылы – айыс жö, но кысь налы – огö тöдö... Тэ, шуö, эн ылöдчы, а висьтав веськыда. Ме шуа: мый тöда, бур морт, ставсö висьтала, дзик поп водзын моз, а öнi уджавны колö мунны, сёрма кö, бригадир штрапуйтас. 
А сiйö меным: он кö висьтав меным, дак мöдлаын та йылысь висьталан. Инькаö кевмысьны пондiс, медым менö некытчö эз нуöдны, пернапас пуктiс, мый збыльысь сiдз и эм, кыдз ме висьтаси. Ставсö, шуö, сетам, мый эм, сöмын эн некытчö нуöд менсьым вердысьöс. А милиционерыс юалö, уна-ö пö нöшта эм менам зарниыс? Кыскис иньö кöрöбсьыс коляссö, чышъянас сы одзö и пуктiс. И деньгасö, мыйта вöлi – öтлаалiс. Ачыс пыр кевмысис, мед эськö менö гортö жö колис да некутшöм бумагаö эз гиж. Но сiйö лöсьыда лыддис деньгасö, гартыштiс ставсö чышъянö да пуктiс сумкаас. А бумагасö всё же гижис. Сöмын гижис, мый миян абу некутшöм зарни. Лыдди ме да пуктi ассьым кырымпас. 
Милиционерыс куритöдiс менö чöскыд табакöн да мунiс...

Тöлысь-мöд бытшöмика эг унмовсьлы сы бöрын, да кыдзкö лöни... Шыбит медджуджыд йирас, мед веж юрсиаыс сыкöд вöдитчö!

– Эн пов, Прокоп,– шуис Семен.– Верма ме нуны.

– Ачыд тöдан, Семен,– висьталiс Прокоп.– А ме ногöн, дак оз ков. И чудьяслысь кладсö оз жö ков вöрöдны.

– Кинкö öмöй вöрöдö? – юалiс Семен.

– Ёртöй менам, со Петькаыс, Гавкамысын став мусö путкыльтö ма! – юöртiс Прокоп.

– И мый аддзин, Петя? – юалiс Семён.

– Нинöм эг аддзы,– öшöдi ме юрöс.

– А мый могысь корсян? Озырмöдчыны кöсъян, кыдз Прокопыс?

– Ог, ог! Москваö кöсйи мöдöдны, самолёт вöчны.

– Со кыдзи! – горöдыштiс Семен. А он-ö кöсйöй миянкöд чудь карын лукйысьыштны, геройяс? Чугуйкарын, шуам, либö мöдлаын... Интереснöй сiйö уджыс, кöть и зарнисö он аддзы.

– Чугуйкарсö лукйисны нин ставсö,– эскöдiс Прокоп.

– Ме тöда, мый корсьысисны, но эз сэтöн, кытöн колö эськö.

– Сэнi зарни джек эм,– висьталi ме. И зарни шодз... 
– Мыйöн тэ тöдан? – юалiс Семен. – Али кыскин нин гортад?

– Жысь Ёгор висьталiс.

– Жысь Ёгор? Ковмас юасьны öттор-мöдтор.

Прокоп пондiс панлавны сiйöс, эз тшöкты вöрöдны важ местаяссö. Пöрысь йöзыс на пö шулiсны, мый каръяссö оз позь гöрны, ни ытшкыны оз туй. Сэтчаньын, важ местаясас, быдсяма шогöтсö да пöрöссö дзебöма, а вöрзьöдан кö, лоас ыджыд лёктор.

– Локтiн кö шойччыны, дак шойччы,– сигöртiс Прокоп.

– Со и понда Чугуйкарас шойччыны,– вочавидзис сылы Семен.– Шондi улын понда пöжсьыны, уявны. Курорт вöча сэнi!

– Сельсöветас бумага эм, оз тшöктыны каръяссö вöрöдны,– пыр на паныдалiс сёрнисö Прокоп. Буди, пред дорас курыд ваöн ветлан? Радейтö сiйöс, кор нинöм вöчны. 
– Ме, Прокоп, бумагаöн сы дiнö муна,– висьталiс Семен.

Эм менам та вылö разрешенньö. Ме öд археолог.

– Сiдз, буди, и колö... Мед эськö лёк эз ло.

– Ставыс бур лоас,– шуис Семен да юалiс миянлысь: –Отсаланныд меным, геройяс?

– Отсалам, мый сэтöн баитны! – нимкодя висьталi ме.

Но Пашка эз кöсйысь: ыстысис удж вылö. Дерт, уджавны колö, сöмын эз удж вöсна öлöдчы, а сыысь, мый повзис Прокоп сёрниысь. Ме тай чайта: слаб сьöлöма менам ёртöй.

– Но, сiдзкö, мунöй котöртöй. Ме аски тайö царскöй деньгасö банкö сдайта, а рытнас Синяшорö кая...

Кузь гожся луныс – кык тöвся лун кузя. Ми удитiм и Арча керкаын лукйысьны, да и Семен ордын дыркодь пукавны, и анькытшла ветлыны, а шондiыс луншöрöдзыс вöлись на воис.

Пашка кайис Шулимö – пöльсö видлыны, а меным некытчö мунны (Витяöс да Ленаöс мамö мöдiс сьöрсьыс босьтлыны, гортын некин эз кольлы). Кöть Синяшорын, кöть гортын – öткодь: некинкöт шыасьны.

Ветлi ме купайтчыны, уялыштi керъяс вылын, да öтнамлы дзик гажтöм и Иньва дорас, медбасöк инас. Шондiыс сотö, но гортö мунны абу окота. Бурджык туплясьны кыркöтш бердас, пöжсьыны шондi улас, ляпкыд да дзескыд керкаын пукалöм дорысь.

Енэжас öтик кымöртор оз тыдав, быттьö шыльыд лöз сатин юр весьтын. И сöмын шондiлöн биа югöрыс писькö- дöма öтилатi тайö сатинсö, и тайö восьсаинтiыс визув шорöн моз му вылас киссьö жарыс да югыдыс.

Сиктыс пыр на куш: сöмын пöрысь пöч беддясьöмöн мунас, котöртыштласны кодöнкö повзьöдöм баляяс да саймовтчасны вуджöр сайö. Нельки кöзаяс, кодъяс оз повны жар сьыс, талун оз сюйны юръяссö стынъяс костö, оз пырны град йöръясö.

И со Гортлуд йöрысь петiсны инькаяс. Пельпомъяс выланыс куранъяс, кианыс туисъяс. Кöрзинаяс, сумкаяс да пестеръяс налöн талун абу, абу босьтлöмаöсь пажынсö.

Нывкаяс мöдöдчöмаöсь базар вылысь ньöбöм платтьööн, мича чышъянöн, выль нинкöмъясöн, а мукöдыс и ботинкиöн.

Медбасöка пасьтасьöма Шурка: чочкöм кофтаа, сьöд юбкаа; юрас сылöн лöз берет, кокас – гöрд туфли. Берет улас öшöдчыштöмаöсь сьöдкодь чикыльяс, пеляс вирдалöны пелькытшъяс.

Бара, тыдалö, Пашкалысь ручкасö калитлiс да гартлiс сыöн юрсисö. Мöйму вöлi ручкасö донöдöма да дзикöдз сотöма, да Пашка дыркодь гижис ас вöчöм ручкаöн.

Шурка мыйкö тёльгö-висьталö аслас нывъёртъяслы да öтарö китшкö-сералö. Чужöмыс сылöн сiдз и öгыралö. Тыдалö, сурсянь ли, брагасянь ли. А, гашкö, и турипувйöн мавтiс да.

Инькаяс мунiсны жагöника, чöла. Праздник талун, но курыд праздник. Курыд сы вöсна, мый сиктын öти айулов абу. Быд ань, кöнкö, сизимысь нин талун казьтыштiс ассьыс верöссö: и кружка брага дорын, и черинянь дорын, а косасö лэчтiгöн уськöдлiс и синвасö.

Мамöй калиткасьыс петiс медбöрын. Сiйö кипöлöдыс нуöдiс Витяöс, а Лена му вывтiыс гатшöн кыскис курансö. 
Витя сярган моз сяргис-баитiс, а кор казялiс менö, лэдзис мамöлысь кисö да котöртiс меным паныд.

– Тэныд веска, вот! – радлiс сiйö.– Аски корöны.

– Кутшöм веска?

– Мам, вай сiйöс! – корис Витя.

– Удитiн нин висьтасьны? – шыöдчис мам сы дорö да висьталiс меным: – Повестка поштальон сетiс. Милицияö аски корöны.

– Менö корöны?

Тöдвылам уси Прокоплöн öнтайся сёрниыс да менö шыбитiс пöсьö.

– Бандитсö тай судитны лöсьöдчöны,– шуис мам.

– А-а, со мый! – гажми ме да пондi мöвпавны: висьтавны абу Арча керкаö пыралöм йылысь? Но Витя эз сет думайтны меным.

– Петька, а менö Суседко талун керкаö пыртiс.

– Кутшöм Суседко?

– Сьöдсьыс-сьöд. Гöна. Тошнас ниртiс кымöсöс. Да водтöдiс Лена бокö.

– Ме тэнö пыртi, йöюк. Некутшöм Суседко абу.

– Эм. Ерика бабöс тöн личкылöма да гуду-гуду висьталö ма. Во лоан пö.

– Ок тэ, тупылёк менам,– серöктiс мамöй да малыштiс сылысь юрсö.– Кыськö мыйкö öд и кывлас!

Сöмын пырим гортö, локтiс Пашкалöн мамыс. Чужöмыс повзьöма, синъясыс кодзлалöны, польтчöмаöсь – вот-вот сявкнитасны синва войтъяс. Кор вашкöдiс мамлы мыйкö пеляс, то чуньяснас перкйис чышъян пельöссö, быттьö мöдлiс косявны, да эз тырмы выныс.

– Петька, тайö збыль? – Кыз гöлöсöн юалiс менсьым мамöй. Ме гöгöрвои, мый йылысь найö вашкöдчисны, да эг понды соссьыны, гогнитi юрнам. 
– И уна?

– Невночка.

– Мыйла пыралiнныд?

– Тупкаöс мöдiм кутны.

– Восьса öмöй ыбöсыс?

– Восьса.

– Ой, беда тiянкöд,– ышловзис мамöй.– Ветлам, колöкö, Семен дiнас. Сöмын вердышта ме найöс... А тэ, Петя, мун меным ва катöд.

